
Kirish 

XX asr boshlarida turizm dunyoning koʻplab davlatlari va mintaqalarida ijtimoiy-

iqtisodiy va madaniy hayotning yetakchi yoʻnalishlaridan biriga aylandi. Bugungi kunda turizm 

iqtisodiyotning eng jadal rivojlanayotgan va yuqori rentabelli tarmoqlaridan biri boʻlib, u 

iqtisodiyotning turli tarmoqlarining birgalikdagi faoliyatiga ta’sir koʻrsatadi. Ayniqsa, soʻnggi 

yillarda mamlakatimizda turizm sohasi iqtisodiyotning asosiy tarmoqlaridan biriga aylanib 

bormoqda. Ushbu sohani rivojlantirish uchun qator ishlar amalga oshirilmoqda. Jumladan, 

Oʻzbekiston Respublikasi Prezidentining 2022-2026-yillarga moʻljallangan “Yangi Oʻzbekiston 

taraqqiyot strategiyasi” toʻgʻrisidagi PF-60-son Farmoni doirasida mamlakatimiz taraqqiyotini 

belgilovchi 100 ta maqsad ishlab chiqilgan. Undagi 35-maqsadga koʻra, “Oʻzbekiston boʻylab 

sayohat qilish” dasturi doirasida mahalliy sayyohlar sonini 12 mln. nafardan oshirish hamda 

respublikamizga tashrif buyuradigan xorijiy turistlar sonini 9 mln. nafarga yetkazish vazifalari 

qoʻyilgan. Ushbu vazifalarni amalga oshirishda mamlakatimiz turizm salohiyatidan samarali 

foydalanish maqsadga muvofiq [1]. 

Soʻnggi yillardagi har xil siyosiy va ijtimoiy-iqtisodiy oʻzgarishlarga qaramay, 

mamlakatimizdagi turizm sanoati yildan-yilga barqaror ravishda tovarlar va xizmatlar ishlab 

chiqarishni koʻpaytirib borayotgan xalq xoʻjaligi tarmogʻi boʻlib qolmoqda. Bunday 

tendensiyani BTT metodikasi boʻyicha bajarilgan hisob-kitoblar ham tasdiqlaydi. Bunday 

hisob-kitoblar taqdim etilgan turistik xizmatlarning koʻp yillik hisobot ma’lumotlari asosida 

amalga oshirilgan. Tahlil natijalari mutaxassislarga turistik xizmatlarning hajmi, demakki 

ulardan olinadigan daromadlar hajmi kelgusida ortadi.  

Mavzuga oid adabiyotlar tahlili 

Turizmning oʻsishi birinchi navbatda ishlab chiqarish kuchlari rivojlanganligi, 

mamlakatlar, mintaqalar oʻrtasida iqtisodiy aloqalar hamda sport faoliyati rivoji, xalqlarning 

muloqotga intilishi va boshqalar mamlakatlar tajribalaridan foydalanishda aks etadi. Raqamli 

davrda turizm iqtisodiyotining barqaror rivojlanishiga xizmat qilish uchun ma’lumotlar 

elementlarini qanday qilib yaxshiroq targʻib qilish va turizm ta’minoti tomonini chuqurroq 

isloh qilishni ragʻbatlantirish juda muhim masala boʻlib hisoblanadi [3]. 

Fan-texnika taraqqiyoti yutuqlari, xususan transport sohasidagi yutuqlar transport 

tashuvi hajmining oshishi, aviareyslar soni oshishi va koʻplab shaxsiy avtomobillar yigʻilishiga 

olib keldi. Zamondoshlar ommaviy turizm gurkirab rivojlanayotganligiga guvoh boʻlmoqda. 

Turizm ish oʻrinlarini yaratadigan, korxonalarning moliyaviy aktivlarini oshiradigan va 

mahalliy va global miqyosda sogʻlom muhitni qoʻllab-quvvatlovchi koʻp milliard dollarga teng 

global sanoatdir [4].  

Shuningdek, turizm tushunchasi oʻz rivojlanish bosqichlarida turlicha ta’rif va 

xususiyatlarga egaligi bilan ajralib turadi. Xususan, Oʻzbekiston Respublikasining “Turizm 

toʻgʻrisida”gi qonunida turizmga quyidagicha ta’rif berilgan: Turizm - jismoniy shaxsning 

vaqtincha boʻlish mamlakatidagi (joyidagi) manbalardan daromad olish bilan bogʻliq boʻlgan 

faoliyat bilan shugʻullanmagan holda doimiy yashash joyidan joʻnab ketishi (sayohat 

qilishi)dir[2]. 

Turizmga berilgan ta’riflarga toʻxtaladigan boʻlsak, rus olimi M.Romanova oʻz ilmiy 

ishlarida turizmni tadbirkorlik faoliyatining oʻziga xos sohasi boʻlib, u oʻzaro iqtisodiy 

munosabatlarning yaxlit tabiati bilan ajralib turadi, deb ta’kidlagan [5]. 

Rossiyalik olim I.N.Dishlovoy oʻz ilmiy ishlarida turizmga ta’sir qiluvchi omillar va ichki 

turizmni rivojlantirish masalalari boʻyicha ish olib borgan. U oʻz ilmiy ishida Rossiya turizmiga 

ta’sir qiluvchi ijtimoiy-iqtisodiy, ekologik, demografik va boshqa bir qancha omillar va xorij 

mamlakatlari tajribalarini oʻrganib chiqqan [6]. 

S.Makarenko turizm tarixi nomli ilmiy-tadqiqot ishida turizmni rivojlanishida transport 

xizmatlarining ahamiyatini qanchalik muhimligi va uni asosiy omillardan biri sifatida 

hisoblanishi toʻgʻrisida ma’lumotlarni keltirib oʻtgan. Bundan tashqari, u bir qancha ichki va 

tashqi omillarni ham koʻrsatib oʻtgan [7]. 

A.M.Kolesnikov oʻzining turizm xizmatlar bozorining rivojlanishiga ta’sir qiluvchi 

omillar nomli ilmiy ishida turizmning rivojlanishida iqtisodiy omillarni oʻrganib, ulardan talab 

va taklif omillarini alohida va kengroq yoritib bergan [8].  

Tadqiqot metodologiyasi 

Tadqiqot ishida tahlil, sintez, statistik, guruhlash va taqqoslama tahlil usullaridan 

foydalanildi.  

Tadqiqot natijalari. Hоzirgi kundа turizmning rivоjlаnishigа ijtimоiy-iqtisоdiy-mаdаniy 

оmillаr аsоsiy sаbаb omillar boʻlib хizmаt qilаdi. Bu borada dunyo mamlakatlari xalqaro 

turizmning rivojlanishida turistik korxonalarning ijtimiy-iqtisodiy ahamiyatini oshirishga juda 

katta e’tibor berilmoqda. Dunyodagi toʻrtta ustuvor sohalardan biriga aylangan turizm sohasiga 

aholining keng qatlamini faol hissa qoʻshishlarini, ya’ni ularni turli turistik xizmatlarni tashkil 

qilishda keng miqyosda ishtirok etishlari va buning natijasida mamlakatlarning ijtimoiy-

iqtisodiy jihatdan manfaatdorliklarini oshirishlarini ta’minlashda xususiy turistik korxona va 

tashkilotlar faoliyati alohida oʻrin egallaydi [9]. 

Shulardan kelib chiqib, turizmni rivojlantirishda quyidagi omillar muhim oʻrinni 

egallaydi: 

- iqtisodiy-geografik omillar. Iqtisodiy-geografik omillarga turizmning moddiy-texnika 

bazasi, ya’ni mehmonxonalar fondi, umumiy ovqatlanish korxonalari (restoran tarmoqlari), 

sport inshootlari, tomosha va sayr qilish, dam olish, servis xizmati koʻrsatish obyektlari, ichki 

va tashqi kommunikatsiya tarmoqlari avtomobil, temir yoʻl, havo yoʻli, dengiz va daryo 

transporti, aloqa vositalari, internet tarmogʻi kiradi. Hamda yangi temir yoʻllar, avtomobil 

trassalari, dengiz, daryo, havo transporti, zamonaviy turistik avtobuslar, yengil avtomobillar, 

shu jumladan yotib uxlaydigan qulay avtomobil tirkagichlar, mototsikllar, motorollerlar, yangi 

dengiz daryo passajir kemalari, teploxodlar, tez uchar reaktiv havo laynerlari xalqaro turizmni 

rivojlantirishda imkoniyatlar yaratadi. 

Mintaqa va hudud miqyosida xalqaro turizmning rivojiga ta’sir etuvchi iqtisodiy-geografik 

omillarga quyidagilar kiradi [10]: 

- turistlarni qabul qiluvchi mamlakatlar, mintaqalar va hududlarning iqtisodiy-geografik 

joylashuvi; 

- turistlarni qabul qiluvchi va turistlarni yuboruvchi mamlakatlarning iqtisodiy jihatdan 

rivojlanish darajasi; 

- ichki turizm sohasining rivojlanish holati; 

- xorijiy turistlarni qabul qiluvchi mamlakatlarning mehnat resurslari bilan 

ta’minlanish darajasi, malakali kadrlar soni, ularning tayyorgarlik darajasi; 

- hududda rekreatsion resurslar qiymati, transport xizmatlari turi, oziq-ovqat 

mahsulotlari narxi, mehmonxonalarga joylashish narxlari va turistik obyektlar qurilish 

maydonlarining bahosi. 

- iqtisodiy, siyosiy, ijtimoiy va demografik omillar. Turizm rivojlanishiga makroiqtisodiy 

omillar bilan birga mikroiqtisodiy omillar ham ta’sir koʻrsatadi. Makroiqtisodiy barqarorlik, 

ishsizlik darajasining oʻsishi va pulni qadrsizlanishi kabi omillar salbiy ahamiyat kasb etadi. 

Ayrim hollarda kishilar oʻz uyida qolib, hech qayerga sayohatga bormasdan oʻtirishga toʻgʻri 

keladi. Shuningdek, biron-bir mamlakat iqtisodiyotining yuksalishi ishlab chiqarish 

imkoniyatlari, ya’ni valyuta miqdorining ortib borishi bilan belgilanadi. Mamlakatda turizmdan 

keladigan foyda YaIMda salmogʻi yuqori boʻlsagina investitsiyalar, ya’ni mehmonxonalar qurish 

va infratuzilmani rivojlantirishga sarf qilinadi. Milliy daromadni oʻsishi, ayniqsa aholi shaxsiy 

ehtiyoji qobiliyatini qondirishga qaratilgan xarajatlarning oʻsishi darajasi ularning sayyohlikka 

boʻlgan qiziqishini uygʻotadi. Kishilarning dam olishida turistik tovarlar bahosi muhim omil 

boʻlib hisoblanadi.  

- savdo aloqalari. Xorijiy mamlakatlarda sayohatga boradigan turistlarni oʻsha yerda 

mahsulotlarni xarid qilish qiziqtiradi. Bu noyob, mahalliy hunarmandchilik mahsulotlari, 

suvenir mahsulotlar boʻlib, qarindosh-urugʻlari va oila a’zolari uchun xarid qiladilar. Turizm 

sohasi orqali rivojlangan mamlakatlarda xorijiy davlatlardan keladigan sayyohlarning talab va 

ehtiyojlarini hisobga olgan holda sanoat eksporti rivojlantiriladi. Hozirgi kunda Birlashgan 

Arab Amirligi, Gretsiya, Italiya, Singapur, Hindiston, Xitoy va Janubiy Koreya kabi mamlakatlar 

xorijiy turistlarga uzoq muddatli foydalaniladigan tovarlar: kiyim-kechaklar, roʻzgʻor 

buyumlari, elektronika, radio, telefon, televizor va videotexnika asboblarni sotishga 

kirishganlar. 

- siyosiy omillar. Siyosiy omillar turistlarni qabul qilib oluvchi va turistlarni joʻnatuvchi 

mamlakatlarda turistik marshrutlar yoʻnalishidagi hududlar va mintaqalarda siyosiy 

vaziyatning holatiga bogʻliq boʻladi. Mamlakatdagi ichki vaziyatning turgʻunligi xalqaro turizm 

oqimining yoʻnalishini belgilaydi. Davlatlararo turistlarni almashtirishda mamlakatlar 

oʻrtasidagi oʻzaro kelishuvchilik munosabatlari muhim ahamiyatga ega. Odatdagi diplomatik 

aloqalar, turizm sohasidagi kelishuvlar, transport-kommunikatsiya vositalaridan hamkorlikda 

foydalanish va turistik reklamalarni bir-birlari bilan almashtirish kabilar turizmning rivojiga 

oʻz ijobiy ta’sirini koʻrsatadi.  

- ijtimoiy-demografik omillar. Dunyo mamlakatlarida demografik jarayonlar xalqaro 

turizm sohasining rivojlanishiga oʻz ta’sirini koʻrsatadi. Ularga aholining tugʻilishi, oʻlimi, tabiiy 

koʻpayishi va aholi migratsiyasi kabilar kiradi. Yer shari davlatlari, hududlar va mintaqalarda 

aholi sonining koʻpayishi, ya’ni shahar aholisi aglomeratsiya doirasining borgan sari kengayishi 

kishilarning dam olishi va sayyohlikka chiqishni taqozo qiladi. Bu borada turizmning 

rivojlanishiga ta’sir etuvchi demografik omillar quyidagicha tasniflanadi [11]: 

- dunyo xalqlaridagi bir-biriga oʻxshashlik tomonlar va ularning qiziqishlari; 

- ayrim malakaviy sohalardagi kishilarning maxsus sayyohlik guruhda faol ishtirok 

etishning kuchayib borishi; 

- turizm tarkibidagi xotin-qizlar va yoshlar salmogʻining ortib borishi; 

- xalqaro ahamiyatga ega boʻlgan sanatoriy-kurort tarmogʻining koʻpayib borishi hamda 

ularda davolanishga moyil boʻlgan kasallar sonining ortishi; 

- kishilarning atrof-muhitga boʻlgan qarashlari, tushunchalari va munosabatlarning 

oʻzgarishi. 

Shuningdek, xalqaro turizmning rivojlanishida madaniy-tarixiy obidalar, etnik shart-

sharoitlar bilan qoʻshilib ketadi. Arxitektura obyektlari, muzeylar, rasmlar galereyasi, mahalliy 

musavvirlar ishlari va tarixiy yodgorlik obidalari ham xorijiy turistlarni oʻziga jalb qiladilar. Bu 

orqali xalqaro turizmning rivojlanishida etnik shart-sharoitlar ham alohida ahamiyatga ega. 

Dunyo aholisi irqi, millati, tili, dini, turmush tarzi, madaniyatining xilma-xilligi bilan koʻpgina 

turistlarda qiziqish uygʻotadi. 

Xulosa va takliflar 

Turizmni rivojlantirish ta’lim darajasining oshishi, xalqaro standartlar va turistlarning 

didlariga mos keluvchi xizmatlar madaniyatining oshishiga olib keladi. Turizmni barqaror 

rivojlantirish dasturini amalga oshirish natijasida mikro darajada iqtisodiy samaraga erishiladi. 

Turizmni rivojlanish darajasi bitta xorijiy turistdan olinadigan tushum, koʻrsatiladigan 

xizmatlar hajmi, rentabellik kabi bir qator koʻrsatkichlar bilan oʻlchanadi. Turizm sohasidan 

olinadigan moddiy samara foyda va daromad bilan belgilanadi.  

Oʻzbekistonda turizmning rivojlanishiga toʻsqinlik qiladigan omillar quyidagilardan 

iborat:  

- mehmonxona va transport xizmati koʻrsatish darajasining, turistlarning ovqatlanishi 

va dam olishi tizimining jahon standartlari darajasiga mos kelmasligi;  

- xizmat koʻrsatish darajasi ancha past boʻlgani holda ularning narxini oshirib yuborish;  

- milliy marketing axborot tizimi va reklamaning har xil shakllari, turlari yoʻqligi;  

- koʻplab turistik firmalar xodimlari malakasining bugungi kun talablariga javob 

bermasligi va bu firmalarning asosan xorijiy turizmga moʻljal olishi.  

Iqtisodiy munosabatlarning transformatsiyalashuvi sharoitlarida turizmni 

rivojlantirishni boshqarish samaradorligini oshirishning muhim omili xoʻjalik yuritishning 

yangi shakllarini izlash hisoblanadi. Mamlakatimizdagi turistik xizmatlar bozorida hozirgi 

vaqtda asosan an’anaviy shakllar faoliyat koʻrsatmoqda. Agar yoʻllanmalarning narxi doimiy 

oshib boradigan boʻlsa, dam oluvchilar soni ham tegishlicha kamayib boradi. Yuqorida 

aytilganlardan shu narsa kelib chiqadiki, hozirgi sharoitlarda Oʻzbekistonda eng dolzarb 

muammolardan biri turistik sohani qayta tashkil qilish, uning rentabelligini, birinchi navbatda, 

yuqori texnologiyali komplekslar va tegishli infrastrukturaga ega turistik markazlarni tashkil 

qilish evaziga oshirish hisoblanadi. Ichki turizmni rivojlantirish, yoshlar, aholining kam 

ta’minlangan qatlamlari, urush va mehnat veteranlari oʻrtasida turistik-ekskursiya faoliyatini 

yaxshilash, taqdim etiladigan ijtimoiy qatlamlarning sifatini oshirish masalalari ham hal 

qilinishini kutmoqda.  

Mamlakatimizda turizmni rivojlantirishda koʻplab omillar muhim rol oʻynaydi. Turizmni 

rivojlantirishga ta’sir qiluvchi asosiy omillar mavjud boʻlib, ularning ijobiy tomonlaridan keng 

foydalanish uchun quyidagi chora-tadbirlarni amalga oshirish lozim:  

- investitsiyalarni jalb qilish va turizm sohasi yaxshi rivojlangan davlatlar bilan oʻzaro 

hamkorlik aloqalarini yoʻlga qoʻyish orqali iqtisodiy omil imkoniyatlaridan samarali 

foydalanish; 

https://kompy.info/multisim-modellashtirish-dasturi.html

- xorijiy turistik tashkilotlar bilan hamkorlik aloqalari asosida turistik korxonalarni 

tashkil qilib, turizm turlarini amalga oshirish asnosida boʻsh ish oʻrinlarini yaratish; 

- vizasiz kirish va chiqish tizimini mukammallashtirish orqali siyosiy omillar ta’sirini 

oʻrganib borish; 

- ekologiya va atrof-muhitga zarar yetkazmagan holda ekoturizmni amalga oshirish va 

mavjud resurslardan oqilona foydalanish; 

- turizmni rivojlantirishda xorij mamlakatlari tajribalaridan unumli foydalanib, 

mamlakatimiz turizm taraqqiyotida keng qoʻllash.  

